
NGIOYA

Nung thsam nou Khiamniungan ngio ai “NAGALAND HERITAGE STUDIES” 
ta nianko methso hai-üh thsamve tsam ai ve ao State Council of Education and 
Research Training Nagaland, Kohima si Directorate of School Education Nagaland, 
Kohima ne ailo kü ayan shian san tsünko thata monglingji.

Hao üh lünüh meshin ngio,  kiki naiuso meshin i-ih noitsün le-an kü tsükhu-anao 
noin. Meshin ngio, mele kiki ngekü naiuso Khiamniungan mele ta  kihe naitü ni nung 
mele hai ta ngesan ji. Nungthako nung thsam nou methso haiüh meshin ngio vekü 
ngeloao thaiutha khemsankü shiansan ji. Monglam ji, nung thsam nüta ve tsünso-
üh alesan asongting eppe sao naiuso meshin ngio tsangkü mele i-ih hantsün thekü. 
Nung thsam shian tsünko avetsünso üh si poshinso üh tsoh lothaao noi nai si amao 
ayangtaiu naiuso lopong shiao noi nai samüh mongchiu kü jim ji.

Nung avethsam “NAGALAND HERITAGE STUDIES” ta sam ngioai shianao 
atsandetsünso naiuso asatsantsünso ta Khiamniungan Literature Board nianko, ngo 
amongling thaiumei asongting ponglut ji.

(L. NGON)
Chairman

Khiamniungan Literature Board
Hq. Noklak

AMONGTSAM AKI

Paotsangkü si tsüojinkü kankei tsünso amongling khaiunia
Meshin paoüh thataiu tsün thangsieiu ta jimkü,

Mongtsamkü ih sa-an kü
Meshin ki tsün goumai.

Meshin jang ta nyao thipshiukü, meshin eiuai ahsan hekü,
Tisüpao waio tsangkü samüh waioli si nyih ep ji
Tisüpao paidong khemko alam tao nai sholo ji,

Naiuso chonga tao nai, lamheao the ji

Ouk nungso, haoai üh tsüyangelatkü eplo ji
Atao, ajekhaiu naiuso pon meithekü yanan ji

Bem lüko müleikü, ti ayangelat tsü noikü,
Dangsang meikü ahlokü yanan-i ji.

Saila-an ji naiuso cho ji, thsamve ji naiuso ahlo ji,
Apem, lao-e lüko amei lümeikü yanan ji
Misao tsün tsücheikü thaiutha ouk noin.

Ti aphio tsünoikü kihe-an ji.

Nungtili ngo ki-e, tsüepkü, tsüngekü;
Nungtili tsüyang-elat kü ngo e-ane;

Goumchiai nou kaolükhon-ane, lung pim tsaktso tsülokü
Achite, ngo tiai ki noin.

ANGETAIUAO NGIOYAK NOUSO
1.	 Nung poem nou sang thasankü si tsangsheikü alun, aniap sangyak nai lüve.
2.	 Ngio ayan nouso athat lünge naiuso nungso ngioyak thathonkü shianao lünge.
3.	 Nung poem nai nou atingting nouso tsangsheikü lüngetaiu.
4.	 Nung poem nou ti athat si ayang nai ngio ji tsangsheikü lüngetaiu.
5.	 Nung poem nai nou sangtsün thashiao lünge.

Ngio athat nouso:
1. 	 Mongtsam	 :	 Ti ayangelat tsünoikü kihe tsün.             
2. 	 Chongtao	 :	 Hokalei tao, chongahtaothat.    
3. 	 Müleikü	 :	 Bem kiasiya tsünoikü naiuso shesinyih oukongkü noi
		    tsün.   
4. 	 Ahlo	 :	 Ti tsüchhikü shiuahlokü noi tsün.   
5. 	 Tsüepkü, tsüngekü	 :	 Tsümeikün chhisiya noi tsünta tsülulokü si tsüngelokü 		

		  noi-an tsün. 

ASHIANAO:

A.	 Sangsongkü ve-au:
	 Nung poem nou sangthasankü,shisingio tsangsheikü si alun-atsok aniap 

sangyak nüso  meshin thaiulingkü songkü lüve.Thsamve methso hai üh 
songkü vetsün taoko atsandetsün nou hachukü lüpaotsangkiu.

B.	 Asang tsün athashi:
1. 	 Khaiunia nou ti tsangkü amongling aki noi ji?
2. 	 Ti tsangkü khaiunia nüh aki thaiutha ouk ep ji?
3. 	 Amongling khaiunia nou eiu-ah khaiunia tsakta titi ngen?
4. 	 Akithaiu samüh ti amei loao noin?
5. 	 Nung poem tsangkü ti athat kiu ji?
6. 	 Ti tsangkü sam mongtsamkü kiheao noin?

C.	 Lüyanglu naiuso athashi:
1.	 Amongling khaiunia kiki ta thaluhe nai, noksong nai ki tsünso ni titi epji nung 

ti amomo noin alet nai achite?

D.	 Nungso ngio loküta ngioyak thathonkü ashian:
1.	 Meithekü	 :	 Tsütanatkü si mongtsamkü alomeikü noi tsün.
2.	 Dangsang	 :	 Meshin chija niaplokü si shitsamlokü ki tsün.
3.	 Bem mülei	 :	 Akiasiya tsü noikü si shesinyih kongsimongkü noi tsün.
4.	 Aphio tsünoi	 :	 Tsümeikü tsüchhikü si phiowan-tsüowankü tsü kankeikü 	

		  siokü noi tsün.                                                 
5.	 Tsüyangelat	 : Bem müleikü si ayang-elat tsü noikü, amongling noi tsün.

E.	 Ashiode nai chhi-aü:
	 Nung poem nouko ngiothang/ngiohok tsangkü lüshian

DEISINIO NIMEH

Athang	 : Thainian khoutaiukü nyiuhe tsün athangai.
Achitetsünso	: Po nou, thso nou nimeh naiuso anyiu (nou tsüluha lüko apa 
		    a-anglu then) 

ANGETAIUAO NGIOYAK NOUSO:
1.	 Nung drama nou tili shian lüngetaiu.
2.	 Nungko chite tsün lingtaiukü lümonlo.
3.	 Ngio athat nou lünge naiuso nung ngioyak thathonkü shianao lümonlo.
4.	 Ngio athat kiutaiu tsünso lüngetaiu.
5.	 Ngio chitehe tsün chijakü shianao lüngetaiu.
6.	 Nungko kiutaiu tsünko angioao si asatao ti ayam kiutaium nungta lühoi.
7.	 Lo ngio tsün, ayanan ngioyak si ashiao nou ngioyak noi tsünso lüngetaiu.

2

CHHITHATLING TSAK:
Tsamphiai nai yahkhoutsam dongai.

Monglon (adei) üh yahchi nou wao ji. Apaüh achi nou yahchiu nai hongthiu ji. 
Süko (anio) üh cha nai lengsha si liukhiam pai nou kankü shi ji.

Monglonüh	 : Süko, je poüh nita yam ji.
Sükoüh	 : Ngo eiuai yahchi ao 
		 lengsha si liukhiam 
		 pai lo eiu- an. Samüh 
		 nung mülam shioh 
		 nouko lao-e hakü 
		 yah nao theng ao 
		 thata pou kü noin. 
		 Mülam shioh he amai 
		 nou thata pia-an kü 
		 chai pia kü khu-an ji.

Apo nou shinap.

Po nüh	 : Ah! Süko. Ni loum  Noksong Town nai khu nai  ngiothi-e tsün 
	   mobile phone nou ashianao lükanlükhon. Nung mobile nou 
	   tsümei shi. 
Sükoüh	 : Nung tsümei shi so? Ni gou-ai le-i kü thongthe-an sau?
Po nüh	 :  Ah, ngo nung le-i-an kü achi battery nou thongshi-an. Monglon 
		    üh achi battery nou lou küta shaithio shi kü shian lula lüko ti 
		    tsüeiula shi kü lothe-an.
Monglon üh	 : Ngo yang ji nung mobile tsümei shi. Ni ayan toulo shi ao lu-e.
Süko üh	 : Ngo jam thalu shi-e.
Po nüh	 : Nung ai taium.

Süko üh phone nou lou küta sokpeng naiuso battery loshi küta thioshi kü 
shianlo shin. Nung phone nou jekü then.

Süko üh	 : Hey! Battery nou tsüthakü thiotaiu nüh tsümeiko. Lüko loto 
		    mei-aniu ta ngiom.
Po nüh	 : Achha! Thaiumei Goa, ngo ayan tou ao chai wanan ao ti 
		    tsünoi. Oh Süko, ni battery nou meikü tiao tü tsüthio küte?

CHHITHATLING NIMEH:
Po nüh	 : Süko, loni ni yah nyiutaiu tsün dongai khu küta yahthso nüta 
		    lüsanglute? Samüh yahthso nou ayan touthio shi kü, anyiutaiu 
		    tsün yah asong nimeh tü yah tap tsünso ao janhe-anko.

Sükoüh	 : Nyu! Po hai.

Süko shi-an.
Monglon shinap shin.

Monglon üh	 : Po hai, nung tsümei!  Jü nio Süko aolu chhi tsale nou asaichi 
		    apa aolu kiu-e noi ji. Nung Süko, Süko tülu.

Po nüh	 : Nyu, nyu, ni lüko khu küta yahthso nüta sanglu kü shi-shi.

CHHITHATLING SÜME:
Tsam phiai nai, yahkhoutsam kha-ai.

Po nüh	 : Süko, Monglon ! aje laushi kanshi mo?

Nemtso üh thashin ‘Ah’! amao tsampai ai noi taiukü thashin naiuso apo nou 
dongai shakta nap.

Po nüh	 : Monglon, ni yahthso 
		    nou ajanao noikü 
		    epchu lümo?
Monglon üh	 : Ah, ngüso chekü 
		    nimeh janao noin.
Po nüh	 : Yahthso nouso pon 
		    titsü naiuso amai nou 
		    titsü sau ji?
Monglon üh	 : Tsüde, ngo tsünge, 
		    yahthso ajanao noi 
		    mo ngotü nunglu sang.

Po nüh	 : Süko, ni nge mo ngüso-üh amai nou titsü sau ji?
Süko üh	 : Ah, po hai. Yahthso nou ahlei nimeh thatsü naiuso yahthso 
		    tsak mai chai nou heeng sümeh (3000) sau ji, nung ahlei 		
		    mongkonai. Lüko nungthan ahleita yalo phiai tü heeng sümeh
		    tsom sümeh (3300) sau-e, tiaotenai achi nou ajekhaiu 		
		    pongkü  wao ji nunglikü, amai lopia-lopiakü sau-e. Yahthso 	
		    nou tilektsü taiu-e naiuso song-songkü khu-e nunglikü amai 	
		    sau-e. 
Po nüh	 : Thata meikü chhin! 

Monglon, nita ngo sang nai nungtili tsütha shi mo? Ni ngeao noin, ngo Süko 
ao tsale nou tiao kiutaiu ji?
Monglon üh	 : Ah, po hai.
Anyiu nou tsampai tsakai noikü nungti shihkü ngiom (apa, ngüso chite tsünko 
tsüha lüko aang-ang ji)

Shoo!.. Shoo!..... Aukhan  chithengtsam nai chichio nou tsükapkü hao-üh 
letaiu-an? Ji nou he-an ji!
Monglon üh apa khakeng ai patlokü shin: Hey, nung jü chichio..... jü po üh 
ngota jon nai letaiu kü nappan. (Apa shakta jingkü shi-an)
Anyiu nüh: Süko üh athang tsüyangkü thangpengkei tsünli nitü lashianha 
	         shita ngiom?

Süko
1.	  
2.	  
3.	  
4.	  
5.	  

Yahthso jan tsün
1.	  
2.	  
3.	  
4.	  
5.	  

NGIOYAK ATHAT NOUSO:
1.	 Thongthe	 : Tsümei shikü, tsotsakta khouhe kü lothe-an tsün.
2.	 Mülam	 : Yahchi theng nai shioh alosamao thio hakü thengwao tsün 
		    tsüdekünai chiao the tsün.
3.Thangpengkei	 : Athaiuthang nai tsüdekü athatha lepengkei tsün.
4.Yahkhou	 : Yah nou khengai tsükhu-ikü tsamthso lakü nyiuhe tsün.
5.Yahchio	 : Yah nao achi wao nai chi hongthiotaiu ao the tsün.

ASHIANAO:
A. Asang tsün athashi

1. 	Nung angeloao kiutaiu tsünko ngio chite sau hai?
2. 	Nung ngio chite tsün ti athang ai noi kü la?
3. 	Tsamkhaiu nou künso ti thaiutha ngem he tsün noi küla?
4. 	Thso nimeh nou hao ai titi li noi küla?
5. 	Po nüh nio ehen Süko ao tsale nou tiao kium ta yang ji achite?
6. 	Tiao ta po nüh thso ehen nüta tekkü amonglam noi küla? Achite?
7. 	Nungtü tsümeita Monglon üh ngio nai apo nüh apata ti thashi kü ngiom?
8. 	Ni nung drama nouko ti ngela ji, achite?

B. 	Ni lüyanglu, Süko si yahthso jan tsün ne titi chitekü yah thaiutha ngem 
hen, nung ni  yangsan tsün asat.

C. Lüyanglu naiuso athashi:
(a) 	Nung angeloao kiutaiu tsünko velu nai samüh ti thsale amei loao epsan ji?
(b) 	Monglon ahai tha nai,  ni apa ao ti alotsüokiu-e?

D.	Ni titi ahsaiu shio ah-lou (summer vacation) taoko üh thangsieiu-ai 
atao wankü chhikü shin nung aoko ahaimei hao letter thsamsat tsak 
satkiuküta tsangsheikü lüchite.Titi thekü thangsieiu nai kiansangahsam 
thompingkü, waiothso naiuso yah thainiansota paotsangkü haloukü shin 
tsangsheikü asat.Akowe chhi atingting tsak noitsün thaiutha asat.
Akhemai ngioyak kiutaiutsünso hakü thangsieiu (farm) soutsom tsak asat.
•	 Waiothso hoi-3 soutsom asat.
•	 Yah-I soutsom asat.
•	 Thangsieiuko sungtsün kiansangah samso akau-in 2 soutsom asat.
•	 Pai tsakta shepso eiokü soutsom asat.
•	 Ngohkhoushe tsakko ngoh tsak noikü soutsom asat.

E.	 Akhemai balloons-5 kiutaiukü noin.Balloons nimeh atsokting haothekü 
kiutaiukü noitsün nita saisile ameiting-2 sounkü noitsün athat.Nung 
khemai niabkü balloons-3 kiutaiukü noitsünso ni ayam-3 ko asaisile 
ayanta loumeishikü theau athat noin.Balloonsoko akeng nai alopung.

	 Athatlu au nüso: “Ngo tsolakthso”, Ngo tilaitsüo ngiotsüpomji” etc.

PAOSIPO SHANH TSANGKÜ
NOK SANGKI TSÜN - I

Nagalandko, nok nüso shianlo küta 
meshin paosipo shanh tsangkü 
sangkikü kihe tsün noin. Paosipohoi 
aaki chhisiya apemko ngiokhem 
tsangkü kamthalokü, ki tsün noin. 
Nagahai, goumchi amao haiko 
chitehekü moki kün khako saukü 
meshin chija Democratic Republic 
shanh tsangkü sangkikü shin, nung 
Greek Republic noksong shingkhanso 
nokshingko em-ekü shin. Nok  nüso 
meshin chija nokshing-emshing 
apemko shiolokü si apaou sautü 
tsüpankü, akoisilom, hoikam naiuso 
kiki saisile kikü shin. Nok apemüh 
meshin chija sojeilokü shin naiuso ehli 
si nokmei shiankü amongtsam nai 

kikü shin. Sau noküh lünou, amaohai 
nok akhei chhisiya nai tsümedehakü, 
nok ehen si nok asong apemüh 
meshin khaiunia si gouelung thaiusan 
lokü chija sangkikü shin.

AYAM NIMEH TSANGKÜ NOK 
SANGKI TSÜN
Ayam nimeh tsangkü nok sangki 
tsün noin. Democratic Republic 
shanh naiuso nokpao, nokpetche 
shanh tsangkü sangki tsün. Sam 
Khiamniungan mele amao mele 
hoi, ajantsüko emkü Ajeiai nokshing 
Democratic shanh, Republic 
ehen nokpetche hoiko, aledeihoi 
tsüdekünai athaiusanhoi (Ngiokhem 

ANGETAIUAO NGIOYAK NOUSO:
1.	 Nung angeloao kiutaiu tsün tsangsheikü si ngelakü theao lüvehe.
2.	 Nung ngioyak angeloao apouting kiutaiu tsün samüh tsangsheikü ngelo küta asang 

tsün athashi.
3.	 Ngioyak ayan nouso lüngelo.
4.	 Meshin ngioyak nai angeloao kiutaiu tsün samüh haihoi si atsandetsünsoko 

chiteheao monkü lüthe.
5.	 Nagahai paosipo shanh tsangkü sangki tsün thaiutha lüngetaiu.
6.	 Meshin nokko lonyi sangki tsün paosipo shanh ngiokhem si chhithat nüso nok 

petche hoikam tsangkü chhi tsünso tsangsheikü lüngetaiu.
7.	 Meshin chija sangki tsün thaiutha mongchiokü lüngetaiu naiuso sam akiko ngiokhem 

tsangkü chhikiu tsünta monglingkü vesankiukü lüthe.

3

tsangkü) nok nüko kamhoi tsüdekünai 
kauhoi apem ainou haoson lokü 
chhiji. Nung ngiokhem kankei tsün 
athaiusanhoi tsangkü nok sangki ji. 
Mepemhoi mongko nüso nokpao 
pohai ahei tsak shinglokü theji. 

Melehoi nok ajantsü mongko 
nokpao, nokpetche pohai ahei tsak 
mele si mele pongkü nokpao nou 
oukong kankü tsakei ji. Nokpaohoi, 
paosipo ngiokhem saisile tsüdekünai 
paosipo tengkam tsangkü, 
tsale kankiukü chhi ji. Tengkam 
nou nokpao nü thso melothso 
asheting nou apa tengkamlou ji. 
Nokpaohoi nou ayamhankiuhoi 
tsüdekünai nokpetchehoi apatü 
ayamhanlotsüokiuao taiu ji. Nok nai 
nokpao nü hao asohat asongting 
kiukü kankei ji naiuso nok ngiokam, 
kisiya tsüdekünai a-amkham 

atingting chhithat apemko apaüh 
taikü kam ji. Nokpetche hoikam 

nai nokpao nü tsangkü apin 
ngiokam si nokpetchehoi 
ngiokam apemko nokpao 

nou chhi tsalelokü jonkam 
ji. Nokpao nü tsangkü 
thangsieiu, emkan 
tsüdekünai, lelethio si 
sümai tsaloao thaiutha nok 
nai ngiopongpingkü lei ji. 

Nokpaohoi ajantsü tsangkü 
ajeiai nokshing Democratic 

ayamhankiu ngiokhem 
nokpetchehoi tsangkü hachukü apa 
mongthat lontsakh tsükankeikü chhi 
ji.

Tiaotenai, ajeiai nokshing-emshing 
tsüdekünai, nokpaohoi nou, 
nokpetche hoikam ngiokhem 
tsangkü gou kankei, liutsa si nok 

sojeikiuao naiuso alelom chhisiya 
paosipo Mihtsam-mihkhem 
Ngiokhem tsangkü khemsan tsün 
noin. Thangsieiu apem thaiutha 
goupao meikü noikü chhi ji. Gou 
nou apin gou, kau gou, pothso gou 
si tengkhaiu gou janthatkü, goupao 
yangkü noi ji. 

THANGSIEIU GOUPAO OUKONG 
CHHI
Nagahai nok apemüh gouelung 
sasakü taiu ji. Gouelung nai soisoiao 
shiokü si soisoiao tsüshiokü noi tsün 
paisilung, jengtsaiu, haiukhottso, 
haiumong, choikengkhaiu si lung 
nüsoüh paithatkü taiu ji. Nok gouelung 
nou liutsa, haiumong, thangsieiu 
ahheao si tsüahhekü hao taiu tsün 
gou noin. Goupao, elung zou-e tsün 
taoko, nokhoi jetko angem shi sung 

nai ehli naiuso ehpo-e tsün thawao 
ji, lüko nok tsaküh amao hai nok, 
tilaitso tsü sangki kü the ji. Ehli taoko, 
nok apemüh junglo-eao thaiutha 
halokü chhi ji.

KIKIYAM
Nagahai nok apem meshin chija 
kikiyam nai saiusiomkü kihetsün 
noin. Goumchi amaohai tü tsüpankü 
eiu-ahhekü ki tsün noin. Nok nou 
be-eiuyam kam tsün nok thaiutha 
heshiuao kankei tsün noin naiuso 
nok khaiuniahoi apemüh saiusiomkü 
kihekü shi tsün noin. Nok hoikam 
thomkü eiuahhekü ki tsün noin, 
nungkoaikü thainian nyiuhe, oukop 
si ngouphek, tsaitsai lüko atingting 
chhi kankei tsün noin. Shed si sonsah 
nüso tangka, chaisiou liko janlokü 
shin. Meshin nok yankü chenpa-
shingjei nok amao nai jem si son 
jengtsaiu chailelou tsün ameiting 
tsak kankeikü shin. 

Nungso jengtsaiu nok amao goumchi 
nai chailelou tsün tsangkü Nagahai 
meshin chija saiusiomkü kihekü 
shin. Ehli khaiu taplou-ekü hom-e 
tsün tsangkü nok amao nai meilukü 
küleiao tsüshiokü kikü shi tsün 
atingting tsak noin. British  nokshing 
shi ngoi tsün tao saokü sam paosipo 
kisiya saisile amouthi tsak kihekü 
shin, nungphiai kikihe saisile yamlukü 
hesoloshikü alelom tsak eiulakü shin.

NGIO ATHAT NOUSO:
1. 	Paoponghoi	 : Meshin nokko si shingkhanko chitsinyim kü, apaouting mepem 
		    amei khaiuniahoi noi tsün.
2. 	Nok	 : Meshin tsamsipei lakü khaiuniahoi nok yangkü ki tsün.
3. 	Kau	 : Posinyiu tsamkhaiu tsakko chitsinyim küta yahsangla khaiuniahoi ki 
		    tsün.
4. 	Lelethio	 : Thangsieiu nai eheshiu chile-kianle lethio tsün.
5. 	Sümai	 : Akoisilom tsüdekünai paosipo jihhangkü, ajekhaiu monglingkü 	
		    heshiukü maihe tsün.
6. 	Oukop	 : Liutsa-liuhom eiuküta liu thainian koppathe tsün.  

ASHIANAO:
A.  Asang tsün athashi:

1. 	 Nagahai nokso meshin chija shiolokü si apaou sautü tsüpankü kikü shinta ni 
titi thekü ngela?

2. 	 Nagalandko paosipo shanh tsangkü ayam nimeh nok sangkikü shi tsün 
achite?

3.	 Nokpetche hoikam nai Nagahai paosipo shanh tsangkü nok sangki tsün 
ngiokhem naiuso chhi tsale tilüsong kankei ji?

4. 	 Ayam nimeh tsangkü nok sangki tsün ajeiai nokshing emshing Democratic 
shanh si nokpao, nokpetche shanh kankei tsün mele nian nüso janthatkü 
achite.

5. 	 Nok nüso jetko gouelung titi paithatkü taiu ji?
6. 	 Ti tsangkü Nagahai kikiyam nai meshin chija saiusiomkü kihekü shi tsün noin?
7. 	 Nagahai nokko nokpao nou tilüsong chhi tsale kanlokü chhikü shi tsün noin?
8. 	 Asam nokko lonyi nokpetche hoikam tsangkü chhi tsale ayam nimeh chhi 

tsün achite?
9. 	 Nok nai nokpetche hoikam tsangkü ashiu khiam kiu tsün, yampoun, 

atsakeiyam naiuso tsaowaoyanchhisiya paotsangkiuji. Ni noksongsoko 
ki nai, Government Department amomo asangki tsünso tsangkü nungso 
chhisiya apemko paotsangkü chhikiuao thaiutha nokpetche hoikam tsak 
noksongsoko tiao tsü noi ta ni yang ji?

B. 	 Ngioyak ATHA si TSÜTHA asatlut:
1. 	 Nagahaiüh meshin chija Democratic Republic shanh tsangkü Greek 

Nokshingta sailokü em-ekü sangkikü shin. ___________
2. 	 Nagahai nok tsaküh tsüo amaohai nok chiai sangki tsün tsü noi.___________
3. 	 Tilai lelethio tao tsalou ji nokpao nou ajekhaiu tsüdekünai atao ngiopongping 

kiukü the ji.___________
4. 	 Nok gou apem thomkü nokpao tsüdekünai apa nokpetche hoikam apaou 

hao the tsün noin.__________
5. 	 Shed si sonsah nüso ataojam-jam tangka chaisiou liko kankeikü 

shin.__________
6. 	 Nok nou khülam si nok thainian nüso chengpa-shingjei nokphao nüso hao 

janloukü shin.__________
7. 	 Naga nok apemüh meshin chija sojeiloukü kihekü shin. __________
8. 	 Nagahai nok apemko nokpaohoi nou apa khaiuniahoi chiai thomkü 

oukongloukü monglinghekü shin. __________

C.	 Nungso ngioyak ajanthat “A” nai kiutaiutsünso ajanthat “B” –atha nüsota 
jiplutshikü loutha-e kü ashian.

a.	 Nok apemüh 1.	 Kikiheyam nai saiusiomkü kihekü 
shitsün noin.

b.	 Nokpao nou oukong 2.	 Emkan tsüdekünai lethio si 
sümai tsalouau thaiutha nok nai 
ngiopungpingkü, leikü shiji.

c.	 Gou ajanthat nou 3.	 Meshin nok yankü chenpa-shingjei 
nok amao nai chailelou tsün 
ameiting tsak kankei kü shin.

d.	 Nok gouehlung nou 4.	 Liutsa haiumong thangsieiu ahheau 
si tsüahhekü hao gou taiukü shin.

e.	 Naga gouelung nou 5.	 Meshin chija sojeilokü shin.

f.	 Jem si son jengtsaiu nüso 6.	 Apin gou,kau gou ,pothso gou si 
tengkhaiu goutü,goupao yangkü 
shin.

g.	 Nokpao nou thangsieiu nai 7.	 Kankü mele tsak ainou mele tsak-ai 
tsakeikü shin.

D.	 Nung angelouau kiutaiutsün ngioyakso tsangku nok nüko apin jengtsaiu 
nüso meikü paotsangtaiuau khaiunia hoi apem thaiutha ngiokhem 
kiutaiukü shitsünso samüh ngelou-iu.Nungko aikü thsamvetsam nai saokü 
samüh nung ngiokhemso tü hoilutkü theau noin.Nung thaiutha class nai 
ngio lüchitehe naiuso ngiokhem-4 nüso lüshiansan atsamvetsamko,class 
roomai nungsota hoilutkü lükankei.

E.	 Ngiokhem achhi-au: Gouelungjei aoko nok nimehne jetko zou-e sankü 
ngemtsün thaiutha lüyanghelu.Ngüso meshin kamai mepem hoi dongai 
ahalou epau thaiutha khuau naiuso nok/apin hoikam aledeihoi si nokpao 
hoi dongai,gou-ngem shingthakiu-i au thaiutha phede –eiu au athattaiu 
noitsün. Nungso thaiutha ngiokhem chhikiu au ajantso chou loukü lüshian.
•	 Nokpao
•	 Kau/Kam mepemhoi
•	 Nok aledei hoi.

SAM CLASS NGIOKHEM NOUSO:
Sam classko samüh chhiau:
•
•
•
•



14

GHAO-ON KHAIUNIA
A Phom Folktale

ANGETAIUAO NGIOYAK NOUSO
1.	 Nung angeloao kiutaiu tsün ngelakü theao lüvehe.
2.	 Nungko tilüsong apouting ngioyak noin lüshingsan.
3.	 Nung ngiothang nüta haihoi si atsandetsünso aikü lüchitehe.
4.	 Nung angeloao kiutaiu tsün tsangsheikü ngelo küta thakü shianao lümon.
5.	 Paosipo ngiolat nou lünge lüko thathaiukü ngetaiukü lüthe.
6.	 Nung paosipo ngiolat si akeng ngiolat hoikü monglamkü shi tsünso meikü shiantaiuao 

lünge.
7.	 Atsüoting noi tsün si hoikü longa-an oukong noi tsün tsangsheikü ngesanao shiokü 

lüthe.
8.	 Ayangtaiu noi tsün tsangsheikü ngioao shiokü lüthe.

Kümi atao tsakko Nagaland 
ajepekkih nai nok ehenthso tsak ko 
khaiunia tsak Khaiko ta nian kü kikü 
noiküla. Apa Ghao-on noi küla. Apa 
Ghao-on nou anyih tso nok nai shikü 
ti ahat tsünoikü nok lemkü tsakei-
tsakeikü noiküla.

Nok nüh ngen nung Ghao-on nou 
Khaiko-on tiao tü nai Ghao nou 
khaiunia lun tsühatting kü tsakei ji.

Ghao si khaiunia nou Ghao-on 
tsangkü amkhamkü matthiu-ankü 
tsan-ean tsünko Ghao-on tsak eiula-
anji. Lai Ghao nüh thainian lüko 
jeiatkü he ji nai Ghao-on khaiunia 
nou lüko thain miankü dokkü chiheao 
tso tsüaiukü noi ji. Ahnyi tao tü Khaiko 
thain miankü doklokü ahnyi cheikü 

asaisai-ane. Lüko lai asho shi ji apa 
Ghao-on hakü liutsa ai lüko khukü 
chhi tsün noin.

Ah-ou tao naitü Khaiko achong nüh 
pem ngao-ngaokü noi ji nungthako 
apa aukhan nailu in lamhekü 
cholakkü noi-an tsüla. Khaiko 
chongkü ngao-ngao tsün nung apa 
Ghao-on ah-ou nüh baihe-an nai  
paikhemsoh nai chong nüh ngao-
ngaokü akhu ao tsü aiukü noi-an ji. 
Nung khekkü lai Ghao-on nou akia 
noi-e nai Khaiko lüko akia sai-ane 
naiuso lai Ghao-on akia mei-e nailu 
apata lüko akia nou mei-e.

Chong tao nai nyitsü ahom Khaiko 
ta hok ou ai nüta mou poukü epm. 
Nung ti tsangkü sau-üh tso tsünge. 

4

NGIO ATHAT NOUSO:
1. 	 Cholak	 : Chhi-chhiao tsümongchio tsün, ti shianao tsüaiukü noi-an tsün.
2. 	 Liuhom	 : Oukop khaiunia liutsa ai hom-ekü tsakei tsün.
3. 	 Mou	 : Atouwaihe nai pem nai khousatkü kia tsün.
4. 	 Alektsü	 : Ti ayang tsü noi kün thawao tsün.
5. 	 Khemaniu	: Tsüpoi taiu shi, tsüdekünai tsünoishi.

ASHIANAO:
A. Asang tsün athashi.

1. 	 Khaiko sau noiküla?
2. 	 Ghao nou khaiunia lun tiao ta tsühat?
3. 	 Khaiko-on ti thainian noiküla?
4. 	 Khaiunia nou Ghao-on tsakli titi eiula-an ji?
5. 	 Khaiko ti lektsü kihen? Apa titi e-an?
6. 	 Lai apa Ghao-on nüh thainian jeiatkü hen nai Khaiko lüko titi noila?

Lüko Ghao nüta amao nok haiüh 
koptaiukü mou poukü epm. Ghao 
nüta ameikiu tsüyangkü Khaiko 
lüko nungti akia thalaiukü sai-an. 

Khaikoüh apa Ghao 
shakta meilo-e naiuso 
nok nai tsülaokü shi-shi-
eta ngiom. Angio tsünli 
anoujet tsak phiai tü 
Ghao nou meikü nok nai 
shi tsükan shin.

Khaiko aki laiukü kihen. 
Lai apa Ghao-on liuhom 
nüsoüh kopatan nai 
Khaiko lüko ti akia tsü 
noikü alektsü e-an.

Nungthako khaiunia si 
Ghao-on nou Ghao-on ta noi tsünlu 
tü tsü noi shi khemaniu ta yang. 
Lüko nok ajantsü aitü Ghao-on nou 
losaukü nointa thasan ji. 

B. Ngio alopong:
1. Nok apemüh ngen Ghao nou _____________ on noin.
2. Ah-ou tao Khaiko __________kü aukhan nai in lamhekü cholakkü noi-an tsüla.
3. Chong tao nai nyitsü ahom Khaiko ta hok ou ai nai __________pou kü epm. 
4. Liuhom haiüh apa Ghao-on_______ , Khaiko lüko ti akia tsü noikü ..............e-an.               

C.	 Nungko ngioyak kiutaiu tsün ta atha (√) nou ashinglut.
1. Khaiko tiai kiküla?
(a)	Liutsa ai.
(b)	Noksong tsak ai.
(c)	Nok ehethso tsak ai.
(d)	Nagaland capital ai.

2.	 Ghao-on nou sauko atsan-e noiküla?
(a)	Khaiko si nok khaiunia.
(b)	Khaiko si Ghao.
(c)	Ghao si amao thainianso.
(d)	Ghao si nok khaiuniaso. 

3. Khaiko akia thalaiukü noi-an süne?
(a)	Nok nüh apa moushe tsam ai kanlükhon.
(b)	Ghao-on nüta mou pou tsün yamlukü lomei tsükan.
(c)	Ghao-on nüh apa ta sailun.
(d)	Apa e-an ao atao shi ngoin.

4. Ghao-on nou ___________ kün lektsü Khaiko aki laiu kü kihen.
(a)	sonan kü
(b)	  tsaosilao kü
(c)	 liuhom haiüh mokopattan
(d)	nok nai tsüep hashikü khu-an

D.	 Haimei tsak hakü lünoi,ni nok nüko mepem tsak nointa lüyanglou naiuso 
shiothekü Ghao nou asam ongko kihataiukü ngesan nai ni titi yangkiukü 
chhiau noi-e nung thaiutha achite.

E. ACHHIAO:
	 Nagalandko khaiunia nou thainian-on sonkü noi tsün ngiolat apiating lukü shi ji. 

Nungti noi tsün ngiolat ashethso hai ta sanglo küta asat.

YAHPHENGLOM (FOOTBALL) LENGPO

Dr.T.Ao, apa Nagaland ai nou, 
Indiahai ongko yahphenglom 
(footballlom) nai football lengpo tsak 
thekü shin. Apa Indian Football Team 
captained thekü naiuso Independent 
ep phiai apa ayating Nehan Shemkü 
aniaao thekü London ai Olympics  
lom 25th July, 1948  nai Wembly 
Stadium ai lom hakü shin.

Talimeren Ao 28th January 1918 nai 
Changki nokko chit. Apa po Rev. 
Subongwati Ningdangri Ao naiuso 
tsammong nyiu nou Maongsangla. 
Ngüne thso cheküchiniat nungko 
Talimeren püle nai nou noiküla. 
Apa aki nouko football loum 
tsün apa thaiutha thata atingting 
noiküla. Nunglu tsüde lüko apaüh 
thsamvetsam si college saukü ve 
tsün tao akoisilom nai apemko 
championship nailu thekü shin.

ANGETAIUAO NGIOYAK NOUSO
1. 	Melo si mein saohaiüh Naga nian lomsanikü chhiji ngüsoao nianlomlükiu naiuso 

chhihaao lüyangtaiu.
2. 	Dr. T. Ao naiuso apa ti chhiai tsakü noila lüngetaiu.
3. 	Akoisilom atingting noi tsün lüngetaiu.
4. 	Nung angeloao kiutaiu tsün ngelakü theao lüngetaiu.
5. 	Angeloao tsande tsünta tsangsheikü hoilotao monkü lüthe.
6. 	Nung ngiolat nou haihoi si atsandetsünso aikü lüchitehe.
7. 	Asang tsün ngio ti, tiai, hao nungsoli nou kankeikü ngioyak thathonkü thakü 

ashian.
8. 	Ayangtaiu noitsün tsangsheikü ngioao shiokü lüthe.

Apa methso tao ayating 
yahphenglom  (football) lom tsaloha 
tsün Impur Mission Centre ai nai 
tsalohakü shin. Apa poüh lüko nungai 
chhi hakü noi küla. Yahphenglom  

5

(football) ao nethe nou jenkü laishilo 
küta au nüh jongjei loukü apa haiso 
hakü keh nai lomlomkü yatso kan. 
Apa yahphenglom (football) lom 
nai mongkiu tsünlu tsüde lüko apa 
ange-amon yam nai lüko amei ao 
thehakü vetsün tsak noila. Apaüh 
Middle English School nai ve nai 1st 
Division nai epkü thahan naiuso 1934 
nai Jorhat Christian High School nai 
ve shin.

Atsüotingkü Jorhat ai ve nai apa 
alom khaiunia tsakta ngesankü 
eiula. Apa football lom tsün pongkü 
ashio epepkülu shin. Apaüh Inter 
High School Tournament lom nai 
ameitingao thekü lom tsün nianko 
paopei lüko epm. Akoutsümeikü 
nung tao nai apa po e-an. Apo 
nüh apa mo e-an kün taoko Tali-

üh khaiuniata paotsang kiukü 
moushe ngepo (Doctor) chhichhi ao 
ngiotaiukü noiküla. Apa poüh nung 
ngio tsün titilün chhiao apata ayang 
noikü tsamai yashin. 

1938 nai Tali-üh noithang che 
(matriculated) yangkü 1st Division 
nai ashio epkü thahakü yanlo naiuso 
apa Guwahati ai Cotton College 
nai ave khu shin. Nungai ve nai 
lüko apa football nou College Team 
thehakü lomkü shin. Apa akoisilom 
nai ameiting Championship Trophy 
ep tsü nouko thengkhaiu paopei lüko 
pon süme (3) lunlunkü epkü shin. 
College nai lom tsünko mongchio 
tsütha sangkü apa Maharana Club 
nai hashikü lomao tsaloshi.

Apaüh 1942 nai Carmichael Medical 
College, Calcutta (lou, RG Khar 
Medical College), ta jonji nungko ve 
ao Scholarship chai ahachu ep tsün 
tsalo. Apaüh lotü atao nou medical 
nai veao si football lom nai janthat 
naiuso apa Mohun Bagan Club nai 
alom tsalo shi. Apa nung club ko 
1943-51 lomhakü shin naiuso apa 
pon nime (2) captain thekü lomkü 
shin. Nung taoko nai apa agoumeikü 
Indian Football Team captain 
London ai Olympics 1948 nai lomao 
shingloum naiuso nung lom tsü nai 
Wembly Stadium ai ashopya nai 
Nehan apaüh shemkü Indian alom 
hoi nia kü shin.

Apaüh Indian alomhoi niakü shi tsün 
taotü ahmei naitü football nou hokjeh 
lom tsüla lüko lai keh paichaokü 
noi-e, ah-outao naitü alom hokkhot 
(player boots) thekü lom tsüla. Hokjeh 
lom tsün nung ameiting tsak naiuso 
ngiopongpeng nai lüko nungti hokjeh 
lom tsünso thaiutha ngiolopeng 
kiukü alom nai amongchio eiula-
ishikü noila. Ngüso ayating Burmese 
haiko lom naiuso French haiko lom 
lüko French hai tsüshio 2-1 nüh sau-
an.  Ngüso Team  Waller, Holland si 
Europe soai apiating lomkü shin.

Apaüh MBBS nou 1950 nai ve 
khem naiuso 1953 nai Medical 
Superintendent theao Kohima 
Hospital ai thomthio. Lai Nagalandüh 
Statehood 1963 nai epm Dr.T. Ao lüko 
ayating  Nagahai Director of Health 
Services nai apa chhithang nai lao 
ao nou 1978 saukü then. Dr.T. Ao 
thata shiode kün khaiunia naiuso 
ahai nouko niaplokü chite tsün, 
ayangtaiu tsümei titsünoi tsün Doctor 
naiuso alom khaiunia noiküla. Apa 
akoisilom yam lojok kiu ao kowe tsün 
tsak noiküla. Apa lai Kohima Hospital 
ai then nai staff nurse tsak Deikim ta 

nianko eppe kü tsamsüko 1956 nai 
yang. Ngüne thso melothso nimeh 
naiuso meinthso nime kü chitlokü 
noila. Apa pon aupüjei (80) ki küta 
1998 nai e-an.

Apa ao asohat kiu kü Assam ko 
Outdoor Stadium tsak Kalaibor ai 
naiuso Indoor  Stadium tsak Cotton 
College ai apa nianko shop taium. 
Ministry of DoNER nüta lüko  Dr.T. Ao 
Memorial Trophy ta 2009 nai North 
East Region thaiutha yachutaiu kiukü 
noin. Mohun Bagan AC nüh lüko apa 
ao asohat kiukü Mohun Bagan Ratna 
Award 2002 nai paopei kium. 2018 
nai lüko Dr.T. Ao achit pon  alomshi 
Centenary (100) ngoi tsün nianko 
Shingkhanniu nouko apa yangsankü 
noiao naiuso apa yangsankü asai 
kankeiao Postage Stamp nai lüko apa 
soutsom lolutkü shian taium. Apa ao 
asohat kiukü Chhithat si Tournament 
lüko apiating khaiuchukü shi ji naiuso 
North East Council (NEC) nüh lüko Dr.T. 
Ao Gold Cup Football Tournament ta 
niankü ponpongkü pon 21 mongko 
nüso Inter-State Football Tournament 
lomlomkü  North East Region thaiutha 
yachu taium.

NGIO ATHAT NOUSO:
1. 	Thengkhaiu : Amao haihakü tsüde lüko meshin pimsa haolu si tsak thaiuthalu.
2. 	Lengpo 	 : 	Akoisilom nai amonting si ashio ep tsün ngiolat khaiunia.
3. 	Asohat 	 : 	Chhi amei chhi tsün ta nianlom kiukü vesan tsün.
4. 	Hokjeh 	 : 	Hok nai titso tsüninglotkü si tsüthelutku tsüdeküna hokkhot tsüthekü 
			   lom tsün.
5. Lojok 	 : 	Amao haiko tsüwekü ahai cheai loksankü si jokkü  lomeikiu tsün. 

ASHIANAO:
A. 	Asang tsün athashi:

1.  	Dr. T. Ao hao noiküla?
2. 	 Tiao Dr.T. Ao Indian Olympic ngiolat nai atingting noin?
3. 	 Talimeren akoisilom nai ameiting tsak. Apa tiao mein achite.
4. 	 Dr. T. Ao aki nouko Football nai titi amongkiu noiküla asat.
5. 	 Talimeren-üh medical nai ve tsün tao si Mohun Bagan Club nai lomha tsün 

tao nai apa thaiutha ti akou amei shi kium?
6. 	 London Olympics lom tsünko Indian Football Team amao haiko tsü-emkü ti 

amomo noi küla?
7. 	 Talimeren-üh apa poüh ngio taiu tsün titi thekü mongtsamkü chhi lom?
8. 	 Loni India haiüh Football Lengpo nou titi yangsan ji?

B. Talimeren oum loni saukü tsü e-ankü Football lomlomkü noi kü tha nai 
amomo tsak noi-e. Nungaitü  loni apa titi amomo noi-ela ni yang tsün alet 
nai achite.

C. Nungso ngoiyak angeloao kiutaiu tsünko nouli shingthakü haoveling 
yangkü asatthio.

Ngüso hokjeh Football lom ji.
Apa Mohun Bagan Club ai lom naiuso medicine vein.
London Olympics ai Talimeren Nehan Shemkü Indian alomhoi niakü shin.
Tali thsamve Jorhat ai eium.
Apa Kohima Hospital ai Medical Superintendent then.
Apa Guwahati ai Cotton College nai ave khu shin.
Tali  Impur alomkeh ko Football lom nou yaloum.
Apa  Middle English School nai 1st Division nai epkü thahan.

D. ‘Football Lengpo’ thaiutha asang ngio nai 4 nungso ti, hao, tiai, tilai lokü 
asat. Loüh nung sang tsünta thashikü asat shi. 
(a) Ti_________________________________________________________________
________________________________________________________________________
(b) Hao_________________________________________________________________
________________________________________________________________________
(c) Tiai_________________________________________________________________
_________________________________________________________________________
(d) Tilai_________________________________________________________________
_________________________________________________________________________

E.	 Akhemai kiutaiu tsün ngioyak nüso thatonkü naiuso nungso thakü 
lingthashikü ashian.

F.	 Akoisilom loutinshikü/loumeishikü shian-au:
	 Nung akoisilom ayan nou ni yanghetsün khekkü thomkü hesoshikü shian-

au tsüdekünai ni akoisilom nimeh aikükamshi küta ayan tsak sheithosan 
shi-au noi-e.
•	 Alom nian:
•	 Alomhoi haove:
•	 Alomjengtsaiuso:
•	 Ayamhan ngiokhemso:

Alomkhaiunia saisile amei

Alom ajekhaiu taoko Tia sei Lima neüh ajing-e nüko haoson lou hakü shi-iu.
•	 Aliktingtsüo Tia khiathio-an.
•	 Ngüneh-üh alaothang nou aikü shingoi-iu.
•	 Ajing-e nüko Lima kha-au thekü shingoi-iu.
•	 Tia tü halou-au thaiutha Lima laolouwan.
Ngioyakso thakü lingthashikü asat:
1.
2.
3.
4.
Lima-üh ajing-e ainou laolouwan küta apa haimei ta halou-e tü, thatloutsün 
apa mongyang thakü nointa niyangjimo?
(Ahoi pungo (5) hao janthatkü lünoi naiuso saisile ameiting noitsünso sümeh 
alingsan küta meshin thsamvetsamko alom ajekhaiu taoko nüngtü hoilutkü 
theau noi-e).
1.
2.
3.



22

NAGAHAI APAOTSANGAMEI

Nagahai mongyang apaotsangamei 
noi tsün tsangkü meshin chija 
amongtsam epji. Nung ayangtaiu 
noikü sam shingkhanko aphetehoi 
shiji. Sam apaotsangamei si 
atsüojinyang mesan hai thaiutha 
chhikiu tsün ngio apemai pengkü 
khu tsün noin. Chaisiou piakü 
wankü si angjakü noi lüko samüh, 
meshin mesan thaiutha meikü 
paotsangkiuao kowekü chhiji. Mesan 
hai noiha tsün taoko, ayangtsünli 
paotsangkiuao tsüshiokü nai amiam 
tsakta yanghe tsün noin. Naga 
khaiunia atsüo nüh meshin mesan 
tilaitso, tsümongtsamkü si yangelatkü 
tsükhu-ikü theji.

Nung kiki saisile amei noi tsün sam 
paosipo vetao nai yakü shi tsün tsak 
noin naiuso nung sam shesinyih nai 
nyimlotkü khushi tsün noin. Nung 

ANGETAIUAO NGIOYAK NOUSO
1.	Nung angeloao kiutaiu tsün tsangsheikü si ngelakü theao lüvehe.
2.	Nungko tilüsong apouting ngioyak noin lüngesan.
3.	Nung ngiothang nüta haihoi si atsandetsünso aikü lüchitehe.
4.	Nung angeloao kiutaiu tsünko nou tsangsheikü ngelo küta thakü shianao lümon.
5.	Apaotsangamei noi tsün naiuso nung athat tsangsheikü lüngetaiu.
6.	Amao haita apaotsangamei noi tsünso hao nianlom lükiu naiuso nung saisile amei 

sailohaao lüngelo.

sam paosipo taoko kiki saisile amei 
noi tsün tsangkü, tilai nokhoi si nokhoi 
jetko angemsingem ehli noiji, nung 
taoko amao nokhoiko, shhiwao 
yamwao, yamke tsangkü atsan-e 
haimei shianlo shikü kankeiji. Nok 
maohaiko  nokmei emmei atsan-e 
haimei shianloshiao thaiutha yamke 
sümai taoko, nokhoi amao nai ki 
tsünso pohoi jonkü maiwaokü theji. 
Sümai khaiulo tsün nokpao vesankü 
taiuao thaiutha eheshiu nok thainian 
piakü loat küta maiwaokü chhiji. 
Mesanhoi thaiutha ashio tsünliko 
vesankiukü shi tsün noin. Mesanhai 
pongekü khu tsün taoko nyih si nepat 
nüso paopei letsangkü yamkiu küta 
meshin tsamai kankü ya-iji.

Melehoi ajantsüko mesanhoi 
tengkhaiu tsamkhaiu nüsoko 
ajekhaiu nintso shamha-iao thaiutha 

jonshi tsün noin. Nung taoko 
mesanhoi athang tsakko kamshikü 
noiji. Nungko ajonkam tsün nok nou 
pohoi tsangkü khu küta momo mesan 
nialokü theji. Nungta, “mesanhai 
nialo tsün” ta ngioji. Nungphiai, 
momo mesan meshin tsamai tailokü 
shiji. Nung atsüojinyang chhihan 
tsün tsangkü keihoi nimene jetko 
akilaiuthonkü süme aphete külei-ekü 
theji. Nung kiki saisile Chakhesang, 
Angami naiuso Rengma so, chenpa 
shingjei nok sim-ekü noi tsünso 
tsangkü kankeikü shi tsün noin.  

Nagahai paosipo akeng vetaoko 
mesan haita tsüvesankü si 
tsüpaotsangeta, tsüngiokü ki kü shin. 
Nagahaiüh momo mesanta meshin 
a-aki shesinyih tüli paotsangkü 

si sojeikiukü naiuso kipsankiukü 
kikü shin. Athatluao, tilai khaiunia 

tsak jamtso tsünge-ekün 
agoukhanko shikomthio-e, 
nung amesan tsakta ni thsale 
thomkülokü paotsangkiuao 
thaiutha achhi eiulae.

Akeng ngiolat tsangkü 
chite tsün pohaita ehhoi nou 
kom tsün taoko, ahat nou 
mongyang thonankü amao 
tita khulotshiao tsünoi tsün 

taoko jamtso tsünge-ekün 
tsamai apamloao thaiutha 

shikhuthio tsün taoko, tsampao 
nou sojeikiukü si kipsankiukü the tsün 
noin. Paosipo kiki saisile tsangkü, 
apaouta tsüsangkü amao hai tsamai, 
saotso hoikü tsünap komthiokü 
the tsün noin. Angemsingem si 
amongmat taoko, begukhan nü 
yanthiokü tsünap-iao thaiutha 
hetthatkü taiuji, tiautenai, apa 
tsangkü kau, kam tsüdekünai nok 
apem thaiutha agouthe kanküshijita 
latji.

Eheshiu yamthengwao tsün 
taoko, mesanhai hao nyih amei 
nou losankü waokü theji naiuso 
tsümeikün thengwao nai tsüvesankü 
kankeijita yangkiu tsün noin. 
Mesanhai chihchio akeng tsütaiukü 
theji, eheshiu taoko tsampao nou 
mesanhai hao chih si khiam meikü 
thiokiukü paotsangwaokü kankeiji. 

Melehoi ajantsüko chihchio tsakko 
aikü shiu-ekü heshiu tsün, haimei 
shianloao thaiutha tsalo tsün noin. 
Lonyi saokü, amaohai tsak noihakü 
chih si khiam heshiu tsün taoko, 
apa hao tsüwaohakü the nai, saisile 
tsümeikü han tsün tsakta yangkiuji.

Sam Nagahai tsangkü paosipo 
akeng saisile amei noi tsün, tsülomo-
ankü, lonyi saokü kankeikü shi tsünta 

sam apaotsangameita ngioji. Nung 
mongyang apaotsangamei saisile 
samta noi tsün tsangkü, aphetehoi, 
mesan shi tsünso hao nepat, 
phacham, ahangkandio naiuso 
paosipo nokopthso, chaiou jengtsaiu 
nüso paopei kiu tsün si Nagahai 
eheshiu son miankü waotsüshenkü 
paotsangkü shi tsün chhi amei tilai 
tsüpe-an tsün noin.

NGIO ATHAT NOUSO:
1.	 Apaotsangamei	 : Mesan aphetehoi tsüdekünai amaohaita meshin bemtali 
		    oudemeikü tsüojinkü thaiusankiu tsün.
2.	 Amongtsam	 : Ti ayangelat tsünoikü a-alo ep tsün.
3.	 Paopei	 : Amaohai hao atsüojin hankü hoiküteng vesankiukü ahachu 
		    paopei kiu tsün.
4.	 Ngiolat	 : Akeng paosipo vetao nai yakü latkü si chhikü kankeikü shi tsün.
5.	 Agouthe	 : Angja-omhe si agou tsümeitingkü atheshian latha tsün.
6.	 Sojeikiukü	 : Atsüojin amei hankü kipsankiukü chhi tsün.

ASHIANAO:
A. Asang tsün athashi:

1. 	 Ti ayangtaiu noikü Nagalandko mesanhai aphetehoi shiji?
2. 	 Titi Nagahai tsangkü paosipo kiki saisile apaotsangamei noi tsün kankeikü 

chhiji?
3. 	 Akeng vetaoko Nagahai nokhoi tsangkü mesanhai hao ti khekkü maiwaokü 

shi tsün noin?
4. 	 Nagahai paosipo si Nagahai veyan neh jetko mesanhoita tilüsong amomo 

tsangkü paotsangwaokü shi tsün ni ngesan ji? Ayam nime achite.
5.	 Mesanhai meshin tengkhaiu tsamkhaiu nüsoko shamha-iao thaiutha titi 

shinglo eiukü nialo ji?
6. 	 Nagahai tsangkü meshin mesan titi vesankü kankeiji nung thaiutha ni achite?
7. 	 Titi sam Nagahai tsangkü lonyi apaotsangamei chhihanji?

B.	 Ngio athat kiutaiu tsünso kankei küta ngio ayanso thathonkü asatshi.
1.	 Ngiolat -
2.	 Haimei -
3.	 Apaotsangamei - 
4.	 Sümai
5.	 Ajonkam -

C.	 Ahoi nüko haimei tsak-tsak hakü janthat-au naiuso thaiuling yangkü 
ngiochitehe-au.

1. Tilüsong saisile amei nüso  tsampao nou kankei-au noin?
2. Tilai mesan-aphede hoi atsam ai shi-e,ni ti khekkü ngüsota paotsang-au noi-e?

D.	 Nungso aphokle ngioyak athat nai asat:
1. Agouthe	___________	 2. Atsüojinyang	 ___________
3. Asaita	 ___________	 4. Akeng		  ___________
5. Amei	 ___________	 6. Tsünge-ekünso	 ___________

E.	 Mesanhoi sau-hai atsam/noksong/nokai aphede shitsunsota ni titi thekü 
paotsangkiukü nialou-au noi-e nung thaiutha ngiotap (paragraph) tsak 
alet nai asat.

F.	 Lingtaiukü sat-au:
Ngo haimeiting tsaklih the-au ayam sümeh asat.
1.	 _____________________________________________
2.	 _____________________________________________
3.	 _____________________________________________
Ngo apaotsang amei tsak theau ayam sümeh asat.
1.	 _____________________________________________
2.	 _____________________________________________
3.	 _____________________________________________

G. Nung akhemai kiutaiutsün ngioyakso haove-I naiuso 8 asam thaiutha 
lingthakü shianau taiukiuji.

1 Hey! Jü nian Yang tü nian.

Samüh ashemta sam mesanso hao paishia khiam,shepkhiam sei themtsai-
nüso hakü waotsüshenji.
Samüh ngiotsüolu tsüde lüko apaotsang chhi amei hakü tilai apou chhi 
shisungji nungtaoko haloukü chhikiuji.
Samüh sam mesanso hao eheshiu kiutsün lontsak tsüde lüko apaotsang 
amei naiuso ngiotsüo-nüso hakü chhikiuji.

Jü tsam-ai mesan hoi hakü noi-au ngo tsüojinkü yangji.

Atao jam-jam samüh ahnyiwim chihshen lüko ngüso hao thengwaohaji.

Samüh ngiotsüo nüko aikü ngioyak amei naiuso asohat ngioyak-nüso 
kankeikü,theau noin.

8 Ngo Naga hai tsakta the-au jü apaotsang amei noi tsün thaiutha 
amongtsam eptsün noin.

ANGETAIUAO NGIOYAK NOUSO
1.	 Nung angeloao kiutaiu tsün tsangsheikü si ngelakü theao lüvehe.
2.	 Nung angeloao apouting ngioyak kiutaiu tsün samüh tsangsheikü ngelo küta 

asang tsünso athashi.
3.	 Ngioyak ayan nüso lüngelo.
4.	 Meshin ngioyak nai angeloao kiutaiu tsün samüh haihoi si atsandetsünso chiteheao 

monkü lüthe.
5.	 Nagahai paosipo shanh tsangkü sangki tsün thaiutha lüngetaiu.
6.	 Meshin chija sangki tsün thaiutha mongchiokü lüngetaiu naiuso sam aki thaiutha 

ngiokhem tsangkü chhikiu tsünta monglingkü vesankiukü lüthe.
7.	 Nagahai kau si kam thaiutha tsangsheikü lüngetaiu naiuso Nagahai hoikam aki 

thaiutha nungso atingting ngiokhem tsangkü chhi tsün lüngetaiu.
8.	 Nagahai Mihtsam-mihkhem ngiokhem si Ngio-oukau 371(A) Indian Tsachhan 

ngiokhem khemko chhi tsün tsangsheikü lüngetaiu.

PAOSIPO SHANH TSANGKÜ
NOK SANGKI TSÜN – II

Naga  hoikam kiki nai ahoi piakü 
janpekkü noin. Nung kauhoi, kamhoi 
naiuso nok hoikam janpekkü noin. 
Ahoi amomo janpekkü noi tsünso 
tsangkü kheamhoili jungelo küta 
nokshing-emshing ngiokhem si 
chhithat ahoi apemüh meshin 
mepemhoi mongko paotsanglokü 
tsüdekünai kamthalokü the tsün noin. 
Nok sangki tsün chhisiya ashio epao 
thaiutha chhi tsale haothatlokü jan-
ekü chhi tsün atingting tsak noin.

HOIKAM KIKI
Nagahai hoikam kiki kümi si 
lousaokü pohai hoikam tsak 
tsangkü khaiuloukü sangki tsün noin. 
Tsamkhaiu nai melohai ponthat 

apetcheting nou tengkam loukü shi 
tsün ayam noin. Hoikam si tsamkhaiu 
nai pohoi nou atingting oukong 
kanloukü chhi tsün noin. Meshin 
tsamkhaiu si meshin kau mongko 
pohoi nou jengtsaiu si tengkam lou 
küta ngiokhem janthatkiukü kikü shi 
tsün noin. Pohoi hao asohat si ajomei 
thaiutha avesan asong, alesan 
kiukü shi ji lüko, ngüsoüh meshin 
tsamkhaiu tsale apem thaiutha 
kanlokü tsüdekünai mepemhoi mei-
iao thaiutha paotsangkü  shi tsün 
noin. Tsamkhaiu apem thaiutha hoi-
kau asong tsak yangkü noiji, nung 
tsangkü asohat si angioange tsün 
hankü junglo-ekü kiji.  

KAU SI KAM
Kau mepemhoi apemüh melohai 
paosipo nai yakü pongsinyimkü shi 
tsün aeio nüsota yamkü thaiutsükan 
tsün tsak noin. Kau nüh tsangkü nok 
nai hoikam kiki si political chhithat 
atingting chhi kankeikü shi tsün 
noin. Tsamkhaiuhoi kamshi küta 
kau shianloji naiuso kauhoi kamshi 
küta kam shianloji. Kau nüso nok 
piakü ai kikü khushi tsün lüko noi 
ji. Nok petche hoikam nai kam 
tsüdekünai kau mepemhoi tsangkü 
haoson loukü chhi ji. Nok sangkiao 
tsüdekünai paotsangao thaiutha 
khaiunia haoveling vekü shinglokü 
chhikü shi tsün tsak noin. 

KAUPETCHELING(KAUPETCHELING 
NGIOKHEM TSANGKÜ)
Kauhoi nai petcheling hoikam 
ayam tsangkü kau nai mepemhoi 
apetche nou oukong ngiokhem 
kiukü kankei ji. Kau nai pohai 
hoikam-melo-kau hoikam nai 
petche nou ngiokhemkiu tsünta kau 
mepemhoi apemüh haoson louküta 
eiuahhe, tsamkhaiuyang, esimo si 
angemsingem taoko tsalekanloukü 
chhi ji.Ti taoko lünou, kau mepem 
mongko angja-omhe tsüdekünai, 
ngiokhem louthekü achek tsak 
akou latha ji, nung taoko kau nai 
mepemhoi tsangkü paiukei hongkei 
ajet nüko chhikiukü sojeikiukü 
khemkiu ji.

Mihtsam mihkhem Ngiokhem 
Meshin zoukom mongko nok 
apemüh paosipo mihtsam-mihkhem 
shanh tsangkü aki apem thaiutha 

khemkiu ji. Paosipo mihtsam-
mihkhem ngiokhem nüso lon 
asohatkü si avesankiukü monglamkü 
kankei tsün noin. Ngiokhem louthe 
tsünsota mihlem aphio chhilikü jaheji 
naiuso henkü phioan tsünsota aaki 
jengtsaiu si thainian jaloji, tiaotenai 
kümi paosipo vetaoko chaisiou, 
tangka tsükankeikü si tsünge tsün 
noikü shin. Mihsongkü lem tsünso 
thaiutha nok mong nai tsükiha-i 
shikü, ataothat taiukiukü, komankü 
shin. Paosipo mihtsam mihkhem 
ngiokhem tsangkü nok petche 
hoikam nou ngiokam jonkam küta 
mihlem-aphio nüsota ngeo sang noi 
phiai anglu küta mihtsam mihkhem 
ngiokhem oukong tsangkü athonting 
mihkhemkiu tsün noin. Nung paosipo 
mihtsam mihkhem ngiokhem tsangkü 
lonyi saokü khemkiukü kankei tsün 
noin naiuso Nagalandko, Indian 
Government mihtsam ngiokhem 
shanh tsangkü tsan-ekü chhi tsün 
noin.

Lonyi saokü sam nok hoikam 
apiatingko nung khekkü meshin chija 
sangkikü mihtsam mihkhem kiu tsün 
noin. Nok petche pohaita, Gaonbura, 
tsüdekünai Chairman ta jon ji naiuso 
apatü nokpetche hoikam mepem 
hoi tsangkü hachukü nok sangki ji. 
Nokpetche hoikam nai, Gaonbura 
tsüdekünai Chairman aheiao thekü 
sangkikü kankei ji. Nok nai meshin 
paosipo shanh tsangkü nokshing 
emshing Naga khaiunia sangkiao 
Ngio-oukau 371(A)  Indian Tsachhan 
ngiokhem khemko oukongkiu taiukü 
noin.

NGIO ATHAT NOUSO:
1. 	Hoikam	 : Nok nai khaiuniahoi kamsan küta jeiailokü chhisiya haoson janthatlokü 
		    chhi küki tsün.
2. 	Ngiokhem	 : Nok hoikam si shingkhanniu apemai nokmei emmei nai sangkiao 
		    thaiutha ngiokhem shiasankü kankei tsün.
3. 	Asohat	 : Khaiuniahoi jetko angioangekü si vesanekü ki tsün.
4. 	Tsamkhaiuhoi	 : Posinyiuhoi si thsohoi kamshi küta kau, kam, sontam si nok shianlokü 
		    ki tsün.
5. 	Petcheling	 : Tsamkhaiu nai meshin posidei, deisinio si kau mongko ashe si ehen 
		    pon thatling aledeiteng tsangkü nok sangkikü kankei tsün.
6. 	Mihtsam mihkhem	: Paosipo kiki shanh tsangkü ngiotsüo ayam tha nüko penkü si saitha 
		    mihkhem kiu tsün.

ASHIANAO:
A. 	Asang tsün athashi:

1. 	Nagahai  hoikam kikiko ahoi amomo piakü janpekkü noi tsünso achite. 
2. 	Tiaota Nagahai hoikam kikiko ahoi tsüdekünai hoikam amomo nüso tsangkü kheamhoi 

li jungelo küta nok sangki tsün nointa jon ji?
3.  	Tiaoko Nagahai hoikam kiki, pohai hoikam tsak tsangkü sangkikü shi tsün nointa ni 

ngioao shio-e?
4. 	Ti tsangkü Naga hai nok sangkiao si paotsangao thaiutha khaiunia haoveling vekü 

shinglo kü chhikü shi tsün tsak noin?
5. 	Tiaota kau nüko mepemhoi nüh amaohai hao asohat hankü jungekü ki ji?
6. 	Nagahai mihtsam mihkhem ngiokhem aoko ngio alet nai achite?
7. 	Yankü shi tsün paosipo shanh tsangkü nok sangkikü shi tsün si lonyi nok sangki tsün 

shanh ne velu-e nai tsotsakko ali-eshi noi mo? 
8. 	Kümi vetaoko amaohaita asohat kiukü sangki tsün khekkü lousaokü asam kauko 

nungtilu kankei tsüsüne tsüdekünai atao tsangkü tsotsakko ali-eshi tsün noin?

B. 	 Atha nüta kai (√) ahetlut:
i. 	 Pohai hoikam kiki tsakko....

(a) Ashehoi nou atingting oukong kanlokü chhi tsün noin.
(b) Pohoi nou atingting oukong kanlokü chhi tsün noin.
(c) Nok petche hoikam nou atingting oukong kanlokü chhi tsün noin.

ii. 	Ngio-oukau 371(A)  Indian Tsachhan ngiokhem oukong tsangkü sojeikiukü chhi tsün... 
(a) Kau si kam hoikam kiki nok nüko noin.
(b) Nok petche hoikam nou aphio chhitsünsota jalo tsün noin.
(c) Nagalandko mihtsam mihkhem ngiokhem si meshin chija sangki tsün noin.

iii. Nagahai paosipo shanh tsangkü nok sangki tsün athatlu tsak kankei tsün...
(a) Nok sangki tsünko chhi tsale haothatlokü jan-ekü chhi tsün.
(b) Kau asohat tsangkü amaohai vesan tsün noin.
(c) Apia oukong tsangkü nok sangki tsün noin.

iv. Lonyi nokpetche pohai tsüdekünai ahei nüta jon tsün....
(a) Gaonbura tsüdekünai Chairman.
(b) Po petchehai.
(c) Dobashi.

C. Nungsota thashikü asat:
(a) Akau mepem mongko asonting aa sau noin? Ni ko apa titi tsammong atsan-e noin?
(b) Kau tsakko noi tsün alesan eptsünso thaiutha ahoi tsak asat.

D.	 Akhemai ngiolat tsak kiutaiukü noin.Lüko nung apem thatthonkü thomkü tsüde.
Athaiutha satkü taiukiutsün ngiolat nüta meikü lüve küta akeng nai alopong 
naiuso nung ngiolat nou thomkü lothonshikü ashian.

E.	 Asam sondamko kitsün taoko hoilutkü kankeiau thaiutha ni apouting noitsün 
ngiokhem nuso-3 lingsankiukü lükhemsan.Nung aoko shiothekü ni atsüoting 
thathaiukü tsüngetaiukü nai meshin poshin tsüdekünai aledei-ashe nüsota 
lüsanglou.

	 Meshin classmates haimei hoiko aikü thaiulingyangkü lüchitehe.

Nian __________________________

Ajekhaiu _______________________

Kümi atao tsakko nok tsak ai ________________________________ ta jonkü noiküla 
nungko khaiunia hoi nou hoilut-au thaiutha ngiokhem naiuso nokshing oukong nüso 
tsüshian taiukü noikü shin.

Khaiunia hoi nou ngüso mongthat tsangkülu momo chija chhikü ____________________
__________________________________________________

Nyitso ajekhaiu tsakko tilai _______________________________________________________

Nok khaiunia ahoi mongko angemsingem sungkü alih-e au yalom.

Ngüso aaki _________________________________________________________ ki-au 
thaiutha ngiokhem naiuso nokshing oukong nüsota hoilutkü the-au apouting tsak 
noitsün ngüsoüh yangsankü ngela-iu.Nung taoko tsalou nou,lousaokü ngüso apem 
monglingkü _____________________________________________________________________
_____ nok nüko ngiokhem naiuso nokshing oukong nüso shiantaiutsün tsangkü aaki 
meikü apemüh yangsankü ngela-iu!

OUK HAIMEI
(POEM)

ANGETAIUAO NGIOYAK NOUSO:
1. Nung poem nou sangthasankü shisingio tsangsheikü alun, aniap sangyak nai lüve.
2. Nung poem nou ti athat si ayang nai ngio ji tsangsheikü lüngetaiu.
3. Nung poem ngiothang noi tsün lüchitehe.
4. Nung poem nüta haihoi si atsandetsünso aikü lüchitehe.
5. Ngio ayan noi tsün lüngelo naiuso achite nai kankei haao noi-e.
6. Hai amei nao nianlom lükiu.
7. Hai amei noi tsün ngeloao noin.
8. Nung asatpao nüh ti ngio ji nungli haimei yamloao noin.

Haimei, amai tsüyang kün ouk tsak
Nung atouloao tsüdenai ajanloao tsüshio.

Lüko nung avesan asongting
Keng tsak chaiou jengtsaiu nüh shian taiu tsün cheiai.

Chaiou jengtsaiu dangshepkü naiuso aah tsüde,
Nung tsüep ji tsüdenai tsülu ji,
Naiuso angja thawao tsün tao

Nungüh haloao ti oukong tsünoi.
A-angloao nokhan tsünoi,

Angeloao mongpem tsünoi.
Nungüh ni hao amongtsam tsükan-tsükan-e

Tsüdenai ti ahalo tsüshi-e.
 Nungthako ni lai Goa tü ouk thaiutha sang-e,

Apaüh ni hao hongshi nai thaiumei lükiu
Chaiou jengtsaiu, daosilak, memei tsüde, 
Lüko atsüoting atsüojin haimei thaiutha.

NGIO ATHAT NOUSO:
1. 	Amongtsam	: Ti a-angja si ayangelat tsünoi kü amongling nai.
2. 	Thawao	 : Amei, tsümei si amonglingao, angjaao shi latha tsün.
3. 	Thaiumei	 : Tsoahalo ep nai si tsokiuha nai mongling kü nianlom kiu shi tsün.
4. 	Chaiou	 : Jengtsaiu apia mai noi tsün.
5. 	Ouk	 : Meshinüh mongchio tsünli amai tsüyang kü thawaolo tsün si eplo tsün.

Chaiou jengtsaiu
1.
2.
3.
4.

Hai amei
1.
2.
3.
4.

ASHIANAO:
A.	 Sangsongkü ve-au:
	 Nung poem nou sangthasankü,shisingio tsangsheikü si alun-atsok aniap 

sangyak nüso  meshin thaiulingkü songkü lüve.Thsamve methso hai üh 
songkü vetsün taoko atsandetsün nou hachukü lüpaotsangkiu.

B. 	 Asang tsün athashi:
1. 	 Nung poem ti ngiothang kiu taium?
2. 	 Nung poem nüko chaiou tü ngio tsün tilüsong kiu taium?
3. 	 Keng tsak chaiou nüh shian taiu tsün cheiai khaiunia nüta ti amei noin?
4. 	 Nung poem nüta ngio tsünli, samüh titi nou hai yam ngeloao noin?
5. 	 Samüh Goa nüta ti thaiutha sangao noin naiuso thaiumei kiu ao noin?
6. 	 ‘Ouk Haimei’ thaiutha ni ti ngela ji alet nai achite?

C. 	Chaiou jengtsaiu si hai amei noi tsün ti amomo noin, nung ne we-elukü 
asat.

D.	 Ashiode nai chhi-au: Nung poem nouko ngiothang/ngiohok tsangkü 
lüshian.



32

NAGA HAI KIKI KO NELA TSÜN
ANGETAIUAO NGIOYAK NOUSO:
1. 	Nung angeloao kiu taiu tsün tsangsheikü si ngelakü theao lüvehe.
2. 	Nung ngioyak angeloao apouting kiutaiu tsün samüh tsang sheikü ngelo küta asang 

tsün athashi.
3. 	Ngioyak ayan nüso lüngelo.
4. 	Nung ngiothang nüta haihoi si atsandetsünso aikü lüchitehe.
5. 	Meshin nela si nelalo tsün jengtsaiu nüsota vesankü lüthe.
6. Nagahai nela saisile naiuso jengtsaiu kankei tsün si desilung shianao tsangsheikü 

ngetaiukü lüthe.
7. 	Nela jengtsaiu amomo kankei tsünso meshin ngio nai anian jon nüso lüngetaiu.
8. 	Meshin ngio nai apem thathangkü satao monkü lüthe.

Nagahai neshe-e aling amomo 
naiuso i-in amomo noi tsün tsangkü 
mele nü ngesan-i ji. Naga hai mele 
pongkü nou momo nepat, netsam, 
shedne, omtsa-omkhi, phacham 
si kongvoi aling amomo kankei ji. 
Nungtili neshe-e vaiyang nü paosipo 
nai yakü vetao si vetao ta kankei kü 
shi ji. Saisile tsangkü ne nü menyiu 
haiüh lu la ji. Ehen nai yakü menthso 

hoi ao nela nü tsande, tsandekü 
theji. Nungtili menyiu hoi nü 
tsakko kamshi küta jih lüko 
hanghe kü tsüdekünai ngiolat 
lüko ngemhekü kamshikü nela 
nü lüko monlo ji.

Akeng vatao nai yakü ekhon, 
shamkhon, paipon naiuso 
paikhon nüso tsangkü evoi- 

9

elam nü shianlo küta nepat, netsam, 
shedne, omkhi-omtsa, phacham si 
kongvoi naiuso nemok nüso lalakü 
shin. Atao laiukü yankü shi küta 
lonyi lom evoi i-in momo si aling 
momo ameimei apiating neshe-e 
nela tsünso, adenne, phakhot-
phaviangtso, sangphanne si nekong 
nüso samüh ep ji, naiuso neshe-e 
ameimei apiating lasan ji.

Naga hai üh Nela Jengtsaiu Kankei 
tsün Nela soutsom (Noksa) Sat taiu 
nüta lou nai tsangshi kü nge-e.

LOWER BEAM

BACK STRAP

STICK SHUTTLE
BAMBOO ROLLER

COIL ROD/HEDDLE ROD

SHED STICK

Naga hai apemüh nela jengtsaiu 
desilung nü em-e kü lilu kankei ji.  
Naga haiüh nela jengtsaiu nü pai 
tsüdekünai ow nü shiankü the ji. Nela 
jengtsaiu desilung nü i-in momo noi 
ji. Naga haiüh nela tsan nü pai nou 
shiankü the ji. 

Akhem ai soutsom kiutaiu nü tsangkü 
ni Naga hai nela jengtsaiu desilung 
kankei tsün ngelo-e.
	
Nela saisile nü evoi- elam nü nimeh 
ai kankei kü la ji, tsak atsi ai eiothio 
ji, tsak aphu ai phuthio kü la ji. Evoi 
nü tsanping ao aya nai nelatsan nü 
chung shian taiu ji, nungphiai, ne nü 
eiolo küta lalo ji. Jengtsaiu desilung 
nungsoli nou kankei ji. 

THAIUPIO-OUMPIO: Nung paipem 
nimeh the ji, nung nela tsapia, pialot 
kü mok noi ao the ji. Nungta evoi 
nü tsan kü eiolo ji. Nungphiai, evoi 
eiothio taiu tsün lung nou jenkü, 
thiokü laji.

HOKPIO: Nung paipem tsak ne 
eiophuao si akhemai hok chhan 
taiuao the ji. Nung thaiupio thakü ne 
tsan-e küta evoi nü eiolo kü nela ji.

LUNG: Nung ow nü tsüdekünai 
pai nou shian kü i-in nimeh noi ji. 
Nung ehen tsak naiuso asong tsak 
kü punpunkü noi ji. Nung lung nou 
sahlaium khek kü noi ji naiuso nung 
lung nü tsangkü evoi nü jenkü la thio 
ji naiuso ne nü aling shianao lüko 
theji.

SHINPHIAN KAI: Nungta evoi nou 
lemlemkü khilot kü la ji. Nung akhu 
ashi kankei küta evoi nü phuthio kü 
la thio ji.

TSANKHI KAI: Nung pai nou si ow 
nou shian ji, nung tsangkü evoi nü 
tsükamshi-ani kü si tsüpüloi-ani kü 
hao the ji. Nela nai shethop kü la 
thio-iao thoi-thoi kü kankei ji.

NISHANG KAI: Nung ow pemtso 
tsüdekünai paipem henen kü noi ji 

NGIO ATHAT NOUSO: 
1.	 Mongtsam	 : Ayangelat tsü noikü mongyang alokü noi tsün. 
2.	 Awaoting	 : Thha-ekü si wekü noi tsün.
3.	 Hoi	 : Apin kamshikü si ahoi tsak aikü chhi tsün.
4.	 Vetao   	 : Ayanan nai kikü shi tsün.
5.	 Evoi	 : Paipon nü tsüdekünai paikhon nü au si elam shian tsün.

naiuso nung tsangkü evoi phuthio nai 
loksan loksan kü kankei ao the ji.

DEPEMTSO SI POIPOI: Nung poipoi 
si depemtso nü tsankhi kai nou si 
nishang kai nü neh jetko the ji. Nung 
tsangkü nela nai asung asao thoikei 
küta evoi nü lathio ji.

NELA TSAPIA: Nela ao ayating nai 
tsapia nü chung desilung mokankei 
kü nai om nülemkü pialot kü taiu ji. 
Nung aih nou tsüdekünai nyihkhon 
nou shian ji. Nungüh chung tsan-e 
taiu küta evoi nü eiothio kü la ji. 
Nungthako Naga hai nela tsapia nou 
piajeikü la jita jon tsün noin.

NE-EIO: Nung ne-eio tsüdekünai evoi 
eiothio tsün taoko elam nou nimeh 
thon-ekü tsanlo ji. Nung nela taoko 
evoi si elam tsüdekünai ekhon nou 
asung asao kankei kü ne-eio lo ji.

Loni lom don oukong sonjengtsaiu, 
machine nü tsangkü  atao let let 
kün mongko neshe-e apiating lasan 
ji. Nungti lüko Naga hai thaiutha to 
pha nou la tsün neshe-e ameiting ta 
vesankü taiuao maikü noin naiuso 

amai lüko piakü noin. Tiaotenai 
nung shianao atao, mephaiu piakü 
wankü lasan tsün noin. Loni lom evoi 
ameimei amomo ep tsün tsangkü 
mothikü thameikü kha-ai jok kü khu-
an tsün noin. Samüh epji, pha nou la 
tsün nepat, netsam, ameimei li-e kü 
lasan ji.

Nungtili  ala neshe-e nüta thata 
yamji naiuso Naga hai nela hoi 
nüso kowekü chhi ji. Ayanan vetao 
li tsüde, aleng lüko khaolaokü lolot 
ao naiuso lomeiao shio ji. Nela tsam 
thata songkü tsüpou, tiaotenai ne 
henen kü laao tsam lüko henen kü 
theao noin naiuso nung awaoting 
si ameiting noin. Goumchi nai nela 
saisile i-in momo noin, paosipo vetao 
nai yakü nela saisile kankei kü shi ji. 
Khaiunia hoi nü nela, tsanpai shian 
taiu küta nungta tsanlot taiukü lala 
kü shin. Nung khekkü khaiunia hoi 
amongkiu, angela naiuso akowe noi 
tsün tsangkü aaki thathokü kankei 
kü shi ji naiuso chaisiou ashiyam 
lüko meikü satkü eiula ji. Nungtiphe, 
samüh neshe-e yangao si shianao 
ashiao tsüdekünai akilaiuthon kü 
mongkiu kü si mongtsamkü theko.

6.	 Phuthio	 : Evoi nü tsapthio tsapthio kü  nela tsün.
7.	 Püloi     	 : Tsülao-e kü si ashing tsüyangkü evoi tsülo the-an tsün.
8.	 Don oukong	 : Khaiunia nü tsüdekü sonjengtsaiu tsangkü chhi tsün.

A. Asang tsün athashi:
1. 	 Samüh evoi nü tilüsong tsangkü ep ji?
2. 	 Ti tsangkü momo mele nepat ko tsü-emkü amao meleso nepat ngesan ji?
3. 	 Tiaota Naga haita phiai nela tsapia tsan kü la tsünta jon ji?
4. 	 Tiaota Naga hai neshe-e pha nou la tsün mai pia ji?
5. 	 Naga hai nela jengtsaiu desilung nian nüso tilüsong achite?
6. 	 Tisüpao nüso tsangkü neshe-e nü kongkü lasankü noi-i ji?
7. 	 Lung nü ti thaiutha kankei ji?
8. 	 Shinphian kai nou tiao thekü kankei ji?
9. 	 Nela taoko ne-eio titi thekü eiolo kü la ji?

B. Nung lotha-ekü asat:
(a)		 Thaiupio	 (a)  Nung pai pem tsak noi ji.
(b)		 Tsankhi kai	 (b)  Evoi phuthio nai loksan ao the ji.
(c)		Nishang kai	 (c)  Nela nai asung asao thoikei ao the ji.
(d)		Hokpio		 (d)  Evoi la thio ao the ji.
(e)		Poipoi  		 (e)  Evoi nü khilot küta akhu ashi kankei ji.
(f)		 Nela tsapia	 (f)   Nung paipem si owpem nimeh noi ji.
(g)		 Lung     	 (g)  Nungüh evoi nü tsüpüloi-ani kü taiu ji.
(h)		Shinphian	 (h)  Ayating nai evoi tsan kü eiolo ao the ji.

C. Achhi ao:
1.	 Nela jengtsaiu desilung nüso angio ai ngelo küta achite?
2.	 Ni lemkü noi tsün nela jengtsaiu nüso asat san.
3.	 Achhi ao (class apemüh):  Nyitsü ajekhaiu nela sümai ta atsandetsünsoüh 

akhaiusan, naiuso ahoi amomo janthat küta thsamve hoi hao tsale akiu, küta 
achhi-i, athatluao: nela soutsom khaishikü shianao, aleng chomlot ao, nela 
jengtsaiu khaishi ao, henen kü ne lasan-i ao, naiuso nela jengtsaiu si desilung 
kamshi ao. Nungso apem tsangkü nela tsandekü handeao ashian.

4.	 Nung nela sümai asam class ko khaiusan tsün chhi thaiutha ngioyak (150 ) 
mongko asat.

D.	 Ni mongchiukü noitsün meshen nesieh jengtsaiu lahsantaiu tsünso 
aclass ai kankü ashi naiuso nung thaiutha ahaimeiso (classmates) hoi 
hao lüchite.
•	 Nesieh jengtsaiu nian (Nekong,nepat etc).
•	 Nung sau-üh lahsan?
•	 Nung ti thaiutha kankeiji?
•	 Nung ti thaiutha ni mongchiuji?

BÜMOI-ÜH ANGE-
AMON LO TSÜN

ANGETAIUAO NGIOYAK NOUSO:
1.	 Nung angeloao kiutaiu tsün tsangsheikü si ngelakü theao lüvehe.
2.	 Vehe küta nungko tilüsong apouting ngioyak noin lüshingsan.
3.	 Nung angeloao kiutaiu tsünko angioao si asatao ayam kiu taium nungta lühoi.
4.	 Nung ngiothang nüta haihoi si atsandetsünso aikü lüchitehe.
5.	 Ngio ayan ha tsün lüngelo naiuso nungso angioao si asatao monlokü lüthe.
6.	 Nung angeloao kiutaiu tsün sang nai thashiao si satao shiokü lüngetaiu.
7.	 Nung angeloao kiutaiu tsün alat han tsün lüngetaiu.
8.	 Nung ange-amon chhisiya nai haoson loukü tsande au lüngetaiu.

Bümoi cholak kü sai-an nai apa 
nyiuüh ahom piakü jam thsamve khu 
phi-an jita shakta acho ta jon-jon kü 
noiküla. Thsamvetsam ta ngioyak tsün 
apaüh tsüaiu. Thsamvetsam ai khukü 
ve tsün apaüh tsümongchio.  Class 
nai athelu si ashianao kiu nai apaüh 
tsüshio hakü paikü jam tsüthahakü 
noi-an. Loni lüko thsamvetsam ai 
nou kaulükhonan aolu  nungthako 
apa thsamve nekong nou bechi 
ai kaptaiu küta apa lüko bechi ai 
hamshikü khu-an.

Akoumei kü apa sauühtso tsüepla, 
lüko apa haiso sauso khu-an ngüso tü 
thahe-an. Nungthako ngüso ta poshin 
hakü Headmaster nou ashi eppe 
ta ngiom. Apaüh yangn, losaukü jü 
thaiutha akoumei nou noin. Loüh 
second period nou khem küta minute 

15 shiu-ah epkü apa thsamvetsam ai 
nou kaulükhon-an shin. Apa khu-an 
tsün loüh sauüh tsü epla. Apa “Mac’s 
Momo Joint”, shoptaiu nai momo 
nou touhekü tsamai shi tao mongoi 
kün lektsü nungai noi-e ta yanglokü 
khu-an. 

`Mac’s Momo’, ai nai apa ao 
ajimtsünso tsaküh eheshiu yamao. 
Nung ai amao hai sau tso tsünoi taiu 
ha küla. Ajimtsün tsak-üh Bümoi ta 
nungti sang, “ Ni thsamve tsükhu kü 
nungai titi shin? Ni akau ai khu lü 
khonan kha-i”? Ah, Bümoi üh thashin. 
Apa ta nungti sangshin, “Ni thsamve 
tsüaiu kün ti tsangkü tiao tsükhu 
ji?” Nung tao nai  Bümoi mongmat 
kü nung khaiunia nou ti ange-
amon tsünoi kün naiuso apa ange-
amon yam ai chite latao ti tsünoi 

10

ta yanghen. Nungthako Bümoi-üh 
thashi  kü ngiom. Ah, loni History 
subject nai  athelu nou loao noin 
nung ai tsükiu ha-e, nung thaiutha ni 
ti ngen tü thashi kü sang? Ajim tsün 
lekkat kü nung ti thashi, “Thalu kü”. 
Bumoi-üh apa ta jinlu kü ngiom,“Ok, 
Quit India Movement ti?.” Nung ai 
ajim tsünüh nungti thashi kü ngiom. 8th 
August 1942 nai  MK Gandhi-üh nung 
“Quit India Movement” yachoun 
ta English ngio ai thashi kü ngiom. 
Nung khaiuchu tsün India ko British 
hai noksang tsünoi shi ao thaiutha 
noiküla. 

Atsandetsünsoüh ngio tsünli English 
nai thata sa-sa kü naiuso dongtü 
thakü thashi tsünko Bümoi thanga-
an. “Ngo Nagaland Public Service 
Commission (NPSC) exams kiu ha ao 
noin, nung thako ngo apem ta ve ji ta 

ajim tsün üh thala kü ngiom”. Nung 
ai Bümoi-üh ngio shin, “Ni 

nung ai ti shian ji kü dei?”. 
Ajim tsü nüh sam poshin 
apem wekülu tsünoi, 
“Ngotü thsamve nai halo 
ao sau tso tsünoi”. Ngo  
High School nai ve tsün tao 
nai jü poshin e-an. Nung 
ai ya nou ngo Graduation 

moyang kün lek tsü tuition 
loao chai yam kü ngo nung ai 

jü kaiu-üh shop taiu nai apa ta 
halo kü chhi ha ji ta ngiom. Ashi ao 

nou  NPSC exams kiu haao thaiutha 
ngo thsam nou asho ve ji. Ngo nung 
müjam kiu ha shi tsün noi-e. Ayanan 
pon kiu ha nai asat nai tü thahan lüko 
ngiosang lotsünai tsüthamei kü sau-
an. 

Bumoi-üh momo nou eheao be-ankü 
danglüshi-an-in naiuso apa tsam 
ameiting noi tsün, chaisiou kiu tsün, 
tuition kiu tsün, class nai atsandetsün 
tsü-anglo hakü kaulükhon-an tsün 
apem yangshin. Ajimtsünta lu kü 
Bümoi tü mongyang ayan shi shin. 
English nai ngio tsün ngio-ou tsak 
nungti yangshin. “Lai tsüo avethsam 
nou aningjei, akhop nao lashingtha-
ih”. Ningjeikü lataiu-an. Nung ngio 
tsün ajim tsünüh lüko anglo naiuso 
apaüh ngiom, loto momo nou 
dangla-an-e shakta lühe lo-an. Nung 
ngio taiukü apa ayamtheng tsamai 
nai nap khu-an.

Bümoi-üh momo nou danglüshi-an 
lüko yamlu-yamlukü he naiuso apa 
mongkiakü yanghekü tsamai shi-
an. Agoumeikü, Bümoi tsamai shi 
nai apa nyiu tsü noili kü lathan tsüde 
duntü ni ahom piamkü tsamai tiao 
shin ta sangao noiküla. Apa then 
nai moknoikü mongkiakü yangshin, 
jü chija lothe lo-an. “Jü thaiutha 
akoumei nou noin ta ngo nge 
duntü, nungti lothe lo-an ao tü ngo 
tsüyangsan kü tso noi-ela”. 

Anyiu nou mochu kü nai apa ahom 
piamkü chu naiuso neshe-e thelo 

küta chi lüko helokü thsamve khu-
an. Loni ahom tü tiyangshi kü nungti 
piamkü chu-an küta anyiu nüh 
yanghen. Thsamvetsam ai nai loto 
Bümoi-üh apa kaulükhon-an tsün 
athang goukhantso si bekhaiu nai 
tsü jinlushi. Loto class nai ti tsande ji 
nungta apa mongkiukü eiula. Yamlu-
yamlukü apa thsamve nai asaita 
ashio epepkü mongkiu kü vekü tsalo. 
Mac’s momo ai chite tsün yangsankü, 
“Ngo atsüoting noi tsün ange-amon 
yam nou nungai tsalom ta ngiom”.

NGIO ATHAT NOUSO:
1. Mongoi	 : Athattaiu tsün moshi ngoikü si mosau kü.
2. Tsüthaha	 : Thsamve noithang nai tsüdu-du hakü si ashio tsüepkü nungthang kolu 
		    noi-an tsün.
3. Ajimtsün	 : Athaiusan kiu tsün si tsüo touao sao nai lokiuao the tsünso.
4. Khaiuchu	 : Thsale lokü yachu tsün chhi. 
5. Mongkiu	 : Ti alek-lek tsünoi shi kü mongchio kü chhi ao si ve ao.

ASHIANAO
A. Asang tsün athashi:

1.	Ayatao nai Bümoi ti saisile noi küla?
2.	Thsamvetsam ai nai Bümoi titi thekü kaulükhonan jila?
3.	Bümoi-üh ajimtsün ko ti ngio sange kü noi küla?
4.	Bümoi-üh ajimtsün ta ti ngioyak sang kü thelun?
5.	Ajimtsü nüh Bümoi ao apa kiki thaiutha ti chiten?
6.	Ajim tsü nüh apa kiki thaiutha chite phiai Bümoi eiula?
7.	Titi Bümoi-üh atsüoting ange-amon nou Mac’ momo ai nou yakü tsalokü 

ngelom?
8.	Nung angeloao kiu taiu tsün ngiolat nouko ni ti ngelan?

Bümoi atsalo nai

1.

2.

3.

Bümoi saisile ngiolat athon nai

1.

2.

3.

B. 	Nung ngiolat nouko Bümoi saisile aya tsalo tsün taoko si ngiolat athon nai 
apa titi  amomo eiula tsün noin we-elushikü asat.

C. Nung ngioyak sau-üh ngiom naiuso sauta:
1. “Ni thsamve tsüaiu kün ti tsangkü tiao tsükhu ji?”
	 ___________________________________________________________________________
2. “Ni nungai ti shian ji küdei?”
	 ___________________________________________________________________________
3. “Ngotü thsamve nai haloao sautso tsünoi.”
	 ___________________________________________________________________________
4. “Ngotü atsüoting noi tsün ange-amon yam nou nungai tsalomta ngiom.”
	 ___________________________________________________________________________

D. English nai ngio-ou tsak ngio tsün, ‘Laitsüo avethsam nou aning, si akhop 
nao lashingtha-ih’  ta khaiunia tsak tsüdekünai tsotsak jengtsaiu aluao 
khek-ekü ep lüko ni ngioyak athat amomo noi tsün ti-inta ngelaao tsüshio 
tsün noin.

	 Lou, ngio-ou athat amomo noi tsün ayam nimeh losan küta athat nüso 
angioai achite . Athatlu: (a) “Jam nai tsütha shiotsün tü ashio eppau nou 
hokngam.” (b) “Avethsam nüh ngio tsün ningjei-an nai ti chite-e.” Ti athat 
nai ngio ji, alet nai achite?

E.	 Atsande au: Haihoi nimeh-üh chhiau:
	 Atsandei au: Nung khaiunia tsak thaiutha tsüdekünai apa saisile thaiutha 

athat loukü chhiau tsüdekünai tsandeau noi-e.Asam class mongko chhiau 
akou noitsün thaiutha tsandeau.
a)	Atsandetsün tsaküh Bümoi bechiai hamshikü khuhe-anau chhitsün 

eplakü thalom.Ngüne jetko ngiochitehe tsün sei saisile chhikü shitsünta 
lüyanglu.Asam ongko tsaküh Bümoita shian-au noi-e naiuso amao hai 
tsaküh atsandetsünta shianau noi-e.

b)	Ni Bümoita naiuso apa haimei tsak.Thsamvetsamai nou Bümoi akauai 
khuhean au chhitsün apa hai tsak üh naiuso chhikü shin yanglu küta 
lütsandeshi.

F.	 Meshen thaiuling yangko naiuso ngio ayan ngeloukü shitsünso athat 
lungkhio anyaching (Blackboard) nai lüsatlut naiuso nung sangsongkü 
lüve.

LAT SHEP PAI NGIOLAT
(A ZELIANG FOLKTALE)

ANGETAIUAO NGIOYAK NOUSO:
1.	 Nung angeloao kiutaiu tsün tsangsheikü si ngelakü theao lüvehe.
2.	 Nungko tilüsong apouting ngioyak noin lüngesan.
3.	 Nung ngiothang nüta haihoi si atsandetsünso aikü lüchitehe.
4.	 Nung angeloao kiutaiu tsünko nou tsangsheikü ngelo küta thakü shianao lümon.
5.	 Jam thalotaiu tsün asaita kankeiao lünge.
6.	 Saisile amei tsangkü amao haita haloao lüngetaiu.
7.	 Nung angeloao kiutaiu tsünko nou ngio ayan nüso sang nai thashiao si shianao 

lüngetaiu.

11

Atao tsakko, Zeliang Nagahai Nok 
tsak ai süme eiukü noi küla. Yamlaiu 
tsün tsangkü apa asho nü liuai 
shiamao sung. Nung liu nü ahatao 
tsak noi küla. Apata nok khaiuniahoi 
nou yam ai tsüshiamao ngiokü noi 
küla naiuso lai piya nou kom-e 
tsüjingkü theao ngiom. Nungtili 
kongkü sah si lhai kankeikü ehli nai 
shiolo ji ta ngiom. 

Apa laiukü shi küta aalo ao athang 
nüta yamkü noi tsün tao piya tsak 
nyachingkü wao hen naiuso ngü ne 
meikü lang-en. Paisiau nüsoüh ngü 
ne lang-e tsün apemüh epm. Apaüh 
piya nü loattan  naiuso apa lüko 
touwaikü noi küla. Loto ahnü lüko 
nyakhemkü eiula-an, apa soloao 
thaiutha pai tsak ainü pai tsakta 
sangkü noi küla, lüko apa tsaküh tso 

NGIO ATHAT NOUSO:
1. 	Süme-eiu	 : Athang tsakko nou athang tsakko amaoai khukü tsakei tsün.
2. 	Ahatao	 : Amongtsam aalo tsüepkü hatatao si yangelatao lümeikü noi tsün.
3. 	Nyakhem	 : Awon tsüepkü nyachingkü si aso nyakhemkü noi tsün.
4. 	Thaiumei	 : Amongling hankü amao haita nianlom thaiumei kiu tsün.
5. 	Amongling	 : Ayangelat si amongmat tsü noikü aalo noi tsün.

ASHIANAO:
A. 	Asang tsün athashi:

1. 	 Nung a-oum nüta nok khaiunia nüsoüh ti thaiutha lohat kü ngiom?
2. 	 Nung khaiunia nü liutsa ai asolo ao sauta sang?
3. 	 Nung khaiunia nü sauüh solo-in? Naiuso ti ayam tsangkü solo-in?
4. 	 Nung khaiunia nüta sauüh yamkü shin? Naiuso ti ao ta?

soloao tsükiu tiaotenai pai nüso piya 
nülon hatkü noi küla. Nung tao nai lat 
pai nü khaiunia nü angjakü jingkei 
tsün epm naiuso haloao yangkü 
ngiom.“Ngo ni solo kiu-e lüko lai piya 
nü nita yamao shi-e, nungai tsülem-
lemkü si ih nü tsülokü anoi”. Khaiunia 
nü tha shin “Thaiumei, lat pai.” “Ni ti 
ngio ji ngo nungti chhi-e.”  

Atao laiukü tsü noikü piya nüso ahoi 
tsak ngüso haiso sauüh loattan kota 
yamkü shin. Piyahoi nou pai nüsota 
khaiunia nü ep mokota sang nai 
tsüep ta thaao ngiotaiu lokü noi küla. 
Angio tsünli piya nü lat pai dongai 
simkü shin naiuso a-oum khaiunia 
nü liu ai tsakei tsakei kü ep moko ta 
sang. Lat pai nou hatkü noi küla lüko 
mongsonglo shikü, “Ngo tsü nge.” ta 
tha shin. Lüko piya nüsota shesang 
nü niam, niamkü noi küla. Tiaotenai 
nung a-oum nüta touwaikü noi nü 
tsangkü. Nung tao nai lat pai nou 

apa paikia souping, somping küta 
mukja nüsota  “Asam apem naiusile 
kü noin süne”? ta ngio kü noi küla. 
Piya nüsoüh a-oum khaiunia nao 
atheshian-shian kiu taiukü khu-an.

Nungai khaiunia nü niojekhiam 
saokü lat pai nü dongai simkü shin. 
Apa a-a kipsan tsün thaiutha lat pai 
nüta thata mongling. Nungtiphe, 
lonyi nai yakü “Ngo naiuso jüthsao 
jüthso soüh lat pai nü tsütham-ane 
ta tha lom”. Nungthan niap apa nok 
nai khuao tsalokü khu-an naiuso lat 
pai nüko tilaitso tsü eppe shi lüko 
loni saokü ngiomongshing taiu tsünli 
kankei ji.

Nungli loni shi saokü, Zeliang Naga 
mele khaiunia nou lat pai nü  eiuwim 
ai noi lüko tsütham-ankü taiu ji.

Athat alat:  Jam thalo taiu tsün laitso 
lalothe-an.

5. 	 Ti ngio tsangkü khaiunia nüta niojekhiam nü saom?
6. 	 Tiaota  Zeliang haiüh lat pai nü tsütham-an ji?
7. 	 Ni ngiolat nüko ayating ahoi nüta velu nai ti ayang shi ji, tsüdekünai ngesan ji?
8. 	 Ni aaki nüko ahatao lümeikü tsotsak thawao lümo? Ni ahai ao tsüdekünai 

ahoi nao achite.

B. Akeng nüko alopong:
1.	 Nung liutsa nü……………………................tsak noi küla.
2.	 Lai………………………….nü kom-e tsü………………………..kü theau ngiom.
3.	 Apaüh anyaching piya tsak waohen naiuso ngü ne mei kü ………………en.
4.	  ……………...............nüsota she ……….................... nü niam, niamkü noi küla.
5.	 Khaiunia nüta …………khiam nü saokü ....…………nü dongai simkü shin. 

C.	Athat nü shinglo küta ngioyak nü alothon:
1.	 Khaiunia nü pai nü dongai ti sangao thaiutha khun?

(a)	 Eheshiu.
(b)	 Asolo.
(c)	 Haihoiyam.

2.	 Piya nü ……………………........nao atheshian kiutaiu kü khu-an.
(a)	 liutsa ai pai nüso 
(b)	 a-oum khaiunia
(c)	 ngüso apem

3.	 Athalo taiu tsünli, Zeliang haiüh laitso...............................................
(a)	 lat pai nü tsü tham-an ji. 
(b)	 liutsa ai pai nüso.
(c)	 paikia nüso.

D.	 Nungso ngioyak tsangkü ngiolat thathonkü asat:
1.	 Atao tsakko nokpao tsak noi küla naiuso apa khaiuniaso cholakhoi noi küla.
2.	 Ni tsü apaüh angelo-iao ngüso hao tsandeao yangsan. 
3.	 Yam wimai lung asong tsak taiu kium.
4.	 Ayating pohai tsak thainian hakü shin naiuso nung kom-an kü khu-an.
5.	 Müjam nai loüh pohai tsak jang tsamkei nü hakü shin nüng lüko nungtilu 

kom-an kü khu-an. 
6.	 Samjam nai pohai tsak, moktso nü chiai shin, nung lüko lung nü she kü ham-i 

kü khu-an.
7.	 Nokpao nou khaiunia nüso apemta aikü jon.
8.	 Apaüh khaiunia nüso ta lung nü lekan ao ngiom.
9.	 Lung nü khemai lak tsak mongko chaiou nü nap kü letaium.
10.	Nokpao nü ngiom, “Asamüh nung lung nü lekan lo naito, chaiou nü asamüh 

hao lüthe”.
11.	Nung nyi ko yakü apa khaiuniaso tsü cholak shikü eiulan.

E.	 Ni süme kei oumtsak thekü nai,ni latshep pai nao teitei thaiumei laoküshi-e 
la?Hai hoi apemüh achite.






